
Cyfeirnod allweddol: Salm 24:1 Yr Arglwydd piau'r ddaear a phopeth sydd ynddi; y byd, a phawb sy'n byw ynddo.
Daliadau sylfaenol
· Gen.1:1: Duw a greodd y byd a phopeth sydd ynddo.
· Gen.1:20-25: Mae Duw yn datgan fod y byd a’i holl greaduriaid ‘yn dda’. 
Cyfrifoldeb dyn dros yr amgylchfyd
· Creodd  Duw bobl i lywodraethu ac i ofalu am y byd (Gen.1:26).
· Cyfrifoldeb pobl yw gofalu am yr amgylchfyd ac nid ei ddifetha na’i lygru (Gen.2:15) 
· Oherwydd y pwyslais yma ar ‘drin’ a ‘chadw’ mae cynaliadwyedd (‘sustainability’) yn greiddiol i agwedd y Cristion at yr amgylchfyd. 
· Nodir bod angen i dir gael cyfnod o orffwys rhag ei ffermio ormod – cyfeiriad arall at fod yn gynaliadwy a gofalus (Lef.25:3-4).
· Mae’r Beibl yn dweud y dylid meddwl am yr etifeddiaeth yr ydym yn ei gadael i’n plant ac i’r genhedlaeth nesaf (Diar.13:22a).  
Cyfrifoldeb dyn dros anifeiliaid
· Pobl hefyd sy’n gyfrifol am fyd yr anifeiliaid - Gen.1:26; Diar.12:10: ‘Mae pobl dda yn gofalu am eu hanifeiliaid’.
· Mae agwedd y Cristion yn cael ei lywio hefyd gan y ffaith fod Duw ei hun yn gofalu ac yn cofio am fyd natur a’r anifeiliaid, ac yn cynnal y cwbl (Math.6:30).
Harddwch yr amgylchfyd a ffydd yn Nuw

· Mae’r cread yn cael ei weld fel tystiolaeth i fodolaeth Duw (Salm 19:1). 
·  ‘Er bod Duw ei hun yn anweledig, mae’r holl bethau mae wedi eu creu yn dangos yn glir mai fe ydy'r Duw go iawn, a bod ei allu yn ddi-ben-draw. Felly does gan neb esgus dros beidio credu!’ (Rhuf.1:20)
· Mae cynnal prydferthwch a glendid y byd, felly, yn dasg briodol i bawb.  
Gweithredu yn y gymuned
· Mae gan y Cristion ddyletswyddau tuag at ei gymuned (Rhuf. 13:1,6,7). Felly dylid manteisio ar bob cyfle i ailgylchu, arbed ynni a chefnogi cynlluniau i warchod yr amgylchfyd yn lleol ac yn genedlaethol. 
Mwy o waith meddwl...
· Job 38-41  Mae rhyfeddodau byd natur – yr anifeiliaid, adar, pysgod, ymlusgiaid a phob math o gynefinoedd gwahanol i fod i sbarduno dyn i ofalu am yr amgylchfyd: mae diogelu cynefinoedd anifeiliaid gwahanol yn ffordd hynod bwysig o sicrhau eu dyfodol.
· Gen.41:41; Dan.5:29  Ym myd gwleidyddiaeth mae Cristnogion yn gallu gwneud gwahaniaeth positif i benderfyniadau a threfn cymdeithas. Mae gweithredu yn wleidyddol yn un ffordd y gall pobl gyfrannu tuag at ddiogelu eu hamgylchfyd.  Os bydd cyfle i gyfrannu er lles yr amgylchfyd, dylid manteisio arno.
Testunau Trafod
a) Pa broblemau sy’n effeithio ar yr amgylchfyd? Pwy sy’n gyfrifol?
b) Nodwch rai ffyrdd y gall unigolion helpu i wella eu hamgylchfyd?
c) Pam mae gofalu am yr amgylchfyd yn bwysig? 
Yr Amgylchfyd


Braslun o’r safbwynt Cristnogol




















Noddwyd gan Ebeneser, Caerdydd (Cynllun Agape)

